
Ágrip 

 

Í þessari ritgerð er fjallað um þróunarverkefni um sköpun tengsla á milli skólastiga, sem hófst 

skólaárið 2000-2001 milli Reykholtsskóla (nú Bláskógaskóla) og leikskólans Álfaborgar í 

Bláskógabyggð. Farið er yfir helstu kenningar um og rannsóknir á samfellu milli skólastiga 

sem og lög og reglugerðir sem ná yfir menntun og rétt barna. Sjónum er beint að og svara 

leitað við því hvernig verkefnið hefur þróast í gegnum árin, hvernig samskiptum kennara er 

háttað varðandi flutning nemenda á milli skólastiga og hvernig tekið er á málum nemenda 

með sérþarfir. Viðtöl voru tekin við skólastjóra beggja skóla, talmeinafræðing sem starfar á 

báðum stöðum og þá kennara sem koma að samstarfsverkefninu í dag og rætt um stöðu 

verkefnisins og hugmyndir þeirra um áframhaldandi þróun. Niðurstöðurnar gefa til kynna að 

vel sé haldið utan um nemendur og vel sé hugað að samfellu milli leik- og grunnskóla. Aðhald 

utan um nemendur með sérþarfir er virkt bæði í leik- og grunnskóla og undirbúningur 

barnanna fyrir 1. bekk er mikill. Vel er haldið utan um sérkennslu og samfella í henni mikil. 

Inngangur 

 

Mikið hefur verið rætt um samfellu milli skólastiga undanfarin ár og hvernig hlúa megi betur 

að samstarfi og samskiptum þeirra. Töluvert margar rannsóknir hafa verið gerðar á þessu 

sviði og hafa þær beinst að því að finna hvaða aðferðum sé best að beita til að ferlið verði 

sem átakaminnst fyrir börnin. Mikilvægt þykir að verðandi grunnskólanemar kynnist 

skólanum og aðstæðum þar og kynnist eða hitti verðandi kennarann sinn. Upplýsingastreymi 

milli skólastiga hefur aukist á undanförnum árum og þær upplýsingar sem koma úr 

leikskólanum nýtast oft sem grunnur í samskiptum og þjónustu við barnið og þá nálgun sem 

hentar barninu best til lærdóms. Allt þetta skiptir miklu máli, ekki síst þegar börn með 

sérþarfir eru annars vegar og ætla ég meðal annars að skoða hvernig staðið er að málum 

barna með sérþarfir í flutningi milli skólastiga. 

Hugmyndina að ritgerðinni fékk ég þegar ég sat námskeiðið Á mótum leik- og 

grunnskóla, sem boðið var upp á á Menntavísindasviði Háskóla Íslands, og vakti efnið 

sérstaklega athygli mína þar sem dóttir mín var að stíga sín fyrstu spor í grunnskóla sama 

haust. Hún er barn með sérþarfir og það hvatti mig til að skoða nánar hvernig staðið er að 

samfellu í skólastarfi og flutningi barna með sérþarfir milli skólastiga. 

 Þær spurningar sem ég leitast við að svara í þessari ritgerð eru : 

Hver er staða þróunarverkefnis í samfellu milli leik- og grunnskóla, með áherslu á 

nemendur með sérþarfir?  

Þróunarverkefnið Sköpum tengsl milli skólastiga eftir Elínborgu Sigurðardóttur (2000) var 

sett af stað veturinn 2000-2001 í skólanum, sem þá hét Reykholtsskóli, í samstarfi við 

leikskólann Álfaborg og fól það í sér að skapa samstarf og samfellu milli skólastiganna. Þetta 

þróunarverkefni hef ég skoðað og leitað upplýsinga um núverandi stöðu þess. Í dag heitir 

skólinn Bláskógaskóli í Bláskógabyggð. Í honum stunda 130 nemendur nám í 1.-10.bekk á 

tveimur stöðum, Reykholti og Laugarvatni. 

Með þessa spurningu að leiðarljósi ætla ég, eins og áður sagði, að skoða 

þróunarverkefnið og leita eftir upplýsingum um hvernig haldið er utan um nemendur með 

sérþarfir í flutningi milli skólastiga. Tekið verður mið af því hvernig samskipti og samvinna 

kennara hafa áhrif á þennan þátt.  

Farið verður yfir hugmyndafræði og kenningar þeirra Johns Deweys og Uries 

Bronfenbrenners sem tengjast samfellu í námi, rannsóknir á þessu sviði verða skoðaðar og 

litið verður á lög og reglugerðir sem ná utan um rétt barna og nám þeirra. Einnig verða rædd 

tengsl skólastiganna og snemmtæk íhlutun kynnt sem inngripsaðferð í tengslum við börn 

með sérþarfir. 

1. Kenningar 

Þeir kenningasmiðir sem helst er litið til þegar samfella milli skólastiganna er rædd eru þeir 

Urie Bronfenbrenner og John Dewey. Hvor um sig setti fram kenningar um flæði milli þátta 

sem hafa áhrif á nám, úrvinnslu reynslu og áhrif umhverfis. Samfelluverkefni grunnskóla og 

leikskóla eru oft byggð á kenningum þeirra og reynt er að skapa heildræna mynd af því starfi 

sem á að skipuleggja og lögð áhersla á mikilvægi þess að hafa gott flæði og samstarf milli 

skóla.  

 

Bronfenbrenner 

Bronfenbrenner fæddist árið 1917 í Moskvu en fluttist til Bandaríkjanna þegar hann var 6 

ára. Hann varð prófessor í sálfræði og starfaði meðal annars við Háskólann í Michigan (e. 

University of Michigan) og Háskólann í Cornell (e. Cornell University)(Bronfenbrenner, 1979). 

Hans helsta verk er bókin The Ecology of Human Development sem kom út árið 1979 og í 

henni setti hann fram vistfræðikenningar um þróun einstaklingsins út frá samhengi 

félagslegra, sögulegra og líffræðilegra þátta. Þær hafa mikið verið notaðar á undanförnum 

árum til að sýna mikilvægi þess að tengsl séu á milli skólastiga. Hann líkti þáttum kenninga 

sinna við rússneska babúsku, lög af þáttum sem hafa áhrif hver á annan. Líkön 

Bronfenbrenners hafa verið notuð til að sýna hversu margir ólíkir þættir hafa í raun áhrif á 

barnið og hvernig er hægt að nota þá til að auðvelda breytinguna sem fylgir stökkinu milli 

leik- og grunnskóla. Þessir þættir gefa okkur vísbendingu um hvað er mikilvægt að hafa í 

huga þegar börn fara á milli skólastiga.  

Bronfenbrenner setti fram fjögur kerfi sem sýna heildrænt samhengi á milli 

félagslegra, sögulegra, menningarlegra og umhverfislegra þátta (Jóhanna Einarsdóttir, 2007). 

Nærkerfi (microsystem) er innsta kerfið og er það umhverfi sem er næst einstaklingnum, þ.e. 

heimilið, skólinn og næsta nágrenni, allt sem okkur finnst kunnuglegt og við finnum tengsl 

við. Millikerfi (mesosystem) er næsta kerfi og felur í sér tengsl milli nærkerfa og áhrif þeirra á 

hvert annað. Stofnanakerfi (exosystem) kemur næst og nær yfir þær stofnanir sem tengjast 

barninu, svo sem skólakerfið, vinnustaði foreldra og fjölmiðla. Lýðkerfi (macrosystem) er 

síðasta kerfið og felur í sér þjóðmenningu, gildismat, siði og skipulag samfélagsins 

(Bronfenbrenner, 1979). Bronfenbrenner setti einnig fram hugmyndir um hvernig 

einstaklingur aðlagast stofnunum utan heimilisins og kallaði þær vistfræðilega yfirfærslu. 

Þegar hún á sér stað breytist einstaklingurinn, sjálfsmynd hans, staða og tengsl út frá því 

umhverfi sem hann færist yfir í. Fylgjendur þessara kenninga leggja áherslu á að barnið hafi 

upplifað og sé hluti af nærkerfunum heimili, skóla og umhverfi. Tengsl þessara kerfa geta 

haft áhrif á það hvernig tekst til með flutning á milli leik- og grunnskóla (Bronfenbrenner 

1977). 

 

Dewey 

Heimspekingurinn John Dewey fæddist í Vermont í Bandaríkjunum árið 1859. Hann kenndi 

heimspeki en verklegar athuganir og tilraunir á kennsluháttum urðu fljótt ríkjandi í 

rannsóknum hans. Hann stofnaði tilraunaskóla árið 1896 í Chicago þar sem hann hélt 

fræðistörfum sínum áfram í nánum tengslum við nemendur og skólastarf (Dalton, 2002). 

Dewey setti fram kenningu um samfellu náms og eru tengsl menntunar og reynslu 

mikilvægur þáttur í henni. Allt nám grundvallast á raunverulegri reynslu hvers og eins og taldi 

hann að samfella þyrfti að vera í skólastarfinu til að börn gætu byggt athafnir sínar, þekkingu 

og upplifanir á fyrri reynslu sinni. (Dewey, 2000) Reynslu er samkvæmt Dewey hægt að 

skipta í virkan og óvirkan þátt.  

 

„Hinn virki þáttur reynslunnar felur í sér að reyna -  merking sem verður ljós í hinu 

skylda orði tilraun. Hinn óvirki þáttur felur í sér að verða fyrir einhverju. Reynsla felur 

í sér athöfn gagnvart einhverju, maður gerir eitthvað með það; síðan verður maður 

fyrir eða undirgengst afleiðingarnar“ (Dewey, 1944).   

 

Dewey taldi samt sem áður að ekki öll reynsla stuðlaði að jafngóðri menntun heldur skiptist 

hún í jákvæða og neikvæða reynslu og hægt væri að nýta jákvæða reynslu sem langvarandi 

áhrifastuðul á menntun, en að neikvæð reynsla leiddi ekki til náms (Dewey, 2000). Hann lagði 

áherslu á að skipulagt námsefni ætti að vera ákveðinn vegvísir fyrir kennarann til að styðjast 

við og nýta þegar hann brygðist við áhuga og reynslu nemenda. Þannig tengdi hann saman í 

heild kröfuna um reynslu og áhuga nemenda og skipulagningu námsefnis (Dewey, 1998). Það 

er því hlutverk kennarans sem tekur á móti nemendum í 1. bekk að hafa skipulagt námsefni 

sem nemendur geta unnið með og notað til þess  þekkingu sína úr leikskóla og einnig efni 

sem krefst þess að þeir útvíkki þekkingu sína og móti hana áfram. Á þann hátt verða 

nemendurnir færir um að víkka reynsluheim sinn, skoða hluti út frá öðru sjónarhorni og meta 

þekkinguna á skynsaman hátt. (Dewey, 2000) Það er því leikskólans að byggja upp reynslu 

hjá börnunum sem kemur til með að nýtast þeim í framtíðarskólagöngu sinni, en 

grunnskólans að nýta þá reynslu sem nemendurnir koma með inn í skólann frá leikskóla, 

heimilum og umhverfi. (Dewey, 2000) 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 



12 

2. Rannsóknir 

Það er brýnt verkefni að kanna þær leiðir sem heppilegast er að fara þegar kemur að því að 

tengja saman skólastigin leik- og grunnskóla. Það er hagur kennara að vita hvað hefur þegar 

verið reynt og hvaða aðferðir teljast heppilegastar til að flutningur barna milli skólastiganna 

verði sem auðveldastur. Það er ekki síður hagur barnanna sem ganga þennan veg að fara inn 

í ferli sem hefur verið skipulagt með hliðsjón af reynslu. Fjölmargar rannsóknir hafa verið 

gerðar á þessu sviði og ein af þeim sem stendur fremst á Íslandi í rannsóknum á samfellu 

milli skólastiga er Jóhanna Einarsdóttir, prófessor í menntunarfræðum ungra barna við 

Háskóla Íslands. Hún hefur unnið og komið að mörgum rannsóknum og verður vitnað til 

nokkurra verka hennar hér á eftir.  

Í rannsókn Jóhönnu Einarsdóttur, Frá leikskóla til grunnskóla: Aðferðir til að tengja 

skólastigin (2004) kemur fram að kennarar af báðum skólastigum telja að nemendur eigi 

yfirleitt ekki í erfiðleikum með að byrja í grunnskóla og algengasta leiðin til að tengja stigin 

saman sé með kynningarstarfsemi og heimsóknum sem eru mismargar eftir skólum. Einnig 

kemur fram í rannsókninni að samvinna leik- og grunnskólakennara og upplýsingaflæði þeirra 

á milli hafi hingað til verið lítið en  merkja megi vísbendingar um breytingar á því. Lítið hefur 

verið unnið í því að samræma námskrár og kennsluaðferðir og ekki hefur verið horft á barnið 

í sambandi við reynslu þess og nánasta umhverfi sem eru foreldrar, leik- og/eða grunnskóli 

og samfélag.  

Bröström (2002) kannaði hvaða aðferðir danskir kennarar nota til að mynda tengsl 

milli skólastiga og hvaða aðferðir þeir aðhylltust helst. Hann lagði spurningakönnun fyrir 

leikskólakennara, kennara sex ára barna og aðra grunnskólakennara og niðurstöður sýndu að 

flestir aðhylltust þá aðferð að grunnskólinn byði fimm ára nemendum í heimsókn í nokkrar 

kennslustundir áður en þeir kæmu í grunnskólann og að þeir kynntust þannig kennaranum. 

Niðurstöðurnar sýndu líka að kennarar voru ekki tilbúnir til að vinna að sameiginlegri 

námskrá milli leik- og grunnskóla eða að samræma starfsaðferðir. Mikilvægt þótti þó að hafa 

sameiginlegan fund með foreldrum áður en skólinn byrjaði. 

Í starfendarannsókn Jóhönnu Einarsdóttur, Á sömu leið: Starfendarannsókn á mótum 

leik- og grunnskóla (2010) er aðalmarkmiðið með rannsókninni að auka og efla samstarf milli 

skólastiganna og mynda samfellu í námi barnanna þannig að þau fái  tækifæri til að byggja 

ofan á reynslu sína og þekkingu þegar þau færast upp um skólastig. Þarna fengu leik- og 

grunnskólakennarar tækifæri til að vinna saman og þróa kennsluaðferðir sem henta báðum 

stigum og deila þekkingu sinni hver með öðrum og öðlast nýjan skilning á námi barna. Þrír 

grunnskólar og þrír leikskólar tóku þátt í rannsókninni, Vesturbæjarskóli og Dvergasteinn, 

Selásskóli og Rauðaborg og Norðlingaskóli og Rauðhóll. Aðaláherslan var lögð á leik og nám 

en ólíkar nálganir voru notaðar. Vesturbæjarskóli og Dvergasteinn einbeittu sér að því að 

tengja saman leik og stærðfræði, Selásskóli og Rauðaborg tengdu saman leik, byrjendalæsi 

og tjáningu og Norðlingaskóli og Rauðhóll lögðu áherslu á leikinn með útikennslu og 

byrjendalæsi fyrir augum. Helstu niðurstöður rannsóknarinnar voru að mikilvægt sé að fá 

kennara til þátttöku í verkefnum sem slíkum þar sem þeir þekkja vettvanginn mjög vel og 

geta miðlað reynslu sinni og hugmyndum sem og fengið tækifæri til að skoða eigið starf. Að 

mati kennaranna sem tóku þátt í þessari starfendarannsókn var þetta mikilvægur þáttur í að 

efla samskipti og samvinnu milli skólastiganna (Jóhanna Einarsdóttir, 2010). 

Í bókinni Tálmar og tækifæri er rætt um niðurstöður rannsóknar sem unnin var af 

stórum hópi rannsakenda við Menntavísindasvið Háskóla Íslands og ritstýrð af Gretari L. 

Marinósyni (2007) er greint frá tilviksrannsókn sem gerð var árið 2003 í sjö skólum. Tveir 

leikskólar, tveir grunnskólar, tveir sérskólar á grunnskólastigi og einn framhaldsskóli tóku 

þátt í rannsókninni þar sem spurningalisti var lagður fyrir starfsfólk skólanna, sem voru 

umsjónarkennarar, sérkennarar, þroskaþjálfarar stuðningsfulltrúar og skólastjórnendur, og 

foreldra barna með þroskahömlun. Meginrannsóknarspurningin var: Hvernig er brugðist við 

námsþörfum barna og unglinga með þroskahömlun, hvernig má útskýra viðbrögðin og hvað 

má gera til úrbóta ef þörf er á? Svörun var um 70%. Í niðurstöðum kemur fram að almenn 

ánægja var með starf skólanna með nemendum með þroskahömlun á öllum stöðum. 

Hlutfallslega fleiri foreldrar en kennarar telja að það henti börnum þeirra betur að vera með 

nemendum á sama þroskastigi, lík börn leika best. Foreldrar eru ekki vissir um hvort þeir geti 

treyst því að almennir skólar mæti þörfum barna þeirra hvað varðar nám og þroska. Í heild 

endurspegla svör þátttakenda trú á nemendur með þroskahömlun og getu þeirra til að 

aðlagast umhverfi sínu. 

Í rannsókn sem gerð var í Bandaríkjunum af Jewett, Tertell, King-Taylor og Parker 

(1998) kemur fram að kennurum vex í augum að hjálpa nemendum með sérþarfir að 

aðlagast breyttum aðstæðum sem verða þegar flutningur milli skólastiga fer fram. Fjórir 

leikskólakennarar/sérkennarar voru beðnir um að halda dagbók í starfi sínu. Niðurstöður 

sýndu að þeim fannst erfitt að standa undir þeirri ábyrgð sem fylgdi yfirfærslunni; þeim 

fannst erfitt að skilja og vinna eftir lögum og reglugerðum sem vernda nemendur með 

sérþarfir. Einnig kom fram að kennurunum fannst erfitt að kynnast fjölskyldu barnsins og 

kynna sér þarfir hvers og eins. Það óx þeim í augum að undirbúa nemandann fyrir flutninginn 

milli skólastiga sem og breyttar aðstæður og umhverfi. Að auki vafðist það fyrir þeim hvernig 

best væri að stuðla að samstarfi milli leik- og grunnskóla um málefni barnsins (Jewett, J., 

Tertell, L., Mary King-Taylor, Parker, D., & al, e. 1998). 

3. Lög og reglugerðir 

Í íslenskum lögum og sáttmálum sem Ísland á aðild að er kveðið á um rétt barna og áhersla 

lögð á að þeim sé tryggt öryggi, vernd og mannréttindi. Stofnanir sem standa að menntun 

íslenskra barna sem og foreldrar eru bundnir af þessum lögum til að tryggt sé þau hafi öll 

jafna möguleika til menntunar og þroska og fái jöfn tækifæri til að læra að lifa í íslensku 

samfélagi og taka eigin ákvarðanir. 

  Barnasáttmáli Sameinuðu þjóðanna nr. 18/1992  á að tryggja börnum í 

þátttökulöndum öryggi og vernd og þar undir fellur meðal annars að þau hafi jafnan rétt til 

að stunda nám. Sett eru fram viðmið sem eiga að móta menntun barna og beinast þau ekki 

aðeins að bóknámi heldur að því að kenna börnum að bera virðingu fyrir landi og þjóð og að 

lifa og starfa í frjálsu þjóðfélagi með gildi samfélagsins í forgrunni. Þar er einnig fjallað um 

rétt barna með sérþarfir þar sem aðildarríkjum er gert að viðurkenna rétt fatlaðs barns til að 

lifa við sambærilegar aðstæður og ófatlað barn myndi gera. Á ráðstefnu UNESCO á Spáni árið 

1994 var samþykkt yfirlýsing og rammaáætlun fyrir börn með sérþarfir og kallast hún 

Salamanca-yfirlýsingin. Þar eru framtíðarmarkmið og stefna í námi barna með sérþarfir sett 

fram sem rammaáætlun. Skólum ber að hafa námsefni sem hæfir nemendum með sérþarfir 

og verða að finna leiðir til að kenna þeim með árangursríkum hætti. Þar er einnig hvatt til 

þess að nýta teymisvinnu fagfólks en ekki leggja alla ábyrgðina á kennara bekkjarins. Með 

þessum lagasetningum sem aðildaþjóðirnar hafa ritað undir, þar á meðal Íslendingar, er þeim 

gert að tryggja börnum jafnt aðgengi að menntun óháð sérþörfum þeirra, uppruna, aldri, 

kynþætti, litarhætti, kynferði, tungumáli, trúarbrögðum, stjórnmálaskoðunum eða öðrum 

skoðunum, þjóðernisuppruna eða félagslegum uppruna, eignum eða ætterni. (Barnasáttmáli 

Sameinuðu þjóðanna nr. 18/1992.) 

Lög um grunnskóla 

Samkvæmt lögum um grunnskóla nr. 91/2008 eiga öll börn á Íslandi rétt á menntun frá  sex 

til sextán ára aldurs. Sveitarfélögunum ber skylda til að reka grunnskóla þar sem 

grunnþörfum barnanna er mætt og réttur þeirra til náms og vinnuaðstöðu virtur. Svo segir í 

13. grein laga um grunnskóla nr. 91/2008:  

„Grunnskóli er vinnustaður nemenda. Allir nemendur grunnskóla eiga rétt á kennslu við sitt 

hæfi í hvetjandi námsumhverfi í viðeigandi húsnæði sem tekur mið af þörfum þeirra og 

almennri vellíðan. Grunnskóli skal í hvívetna haga störfum sínum þannig að nemendur finni til 

öryggis og njóti hæfileika sinna. Nemendur eiga rétt á því að njóta bernsku sinnar í öllu starfi 

á vegum skólans. […] Taka skal tillit til sjónarmiða þeirra eins og unnt er.“ 

 

Foreldrar eru ekki undanskyldir þegar kemur að ábyrgð á menntun og námi barna. Hlutverk 

þeirra er stórt, þeir bæði styðja barnið og eru fyrirmynd þess og það getur skipt sköpum fyrir 

barn sem er að stíga sín fyrstu skref í grunnskóla. Í 19. grein laga um grunnskóla 91/2008 

segir: „Foreldrar bera ábyrgð á námi barna sinna og ber þeim að fylgjast með námsframvindu 

þeirra í samvinnu við þau og kennara þeirra.“ Það er því samspil foreldra og grunnskólans 

sem á að tryggja nemendum vellíðan og tækifæri til að stunda nám á eigin forsendum. Eins 

og segir í 30.grein laga um grunnskóla 91/2008: „Skólastjórum og kennurum ber að eiga 

samráð við foreldra um hegðun, líðan og samskipti barna þeirra. Foreldrum ber með sama 

hætti að eiga samráð við skólann um skólagöngu barna sinna. Sama á við um aðra 

forsjáraðila barna í viðkomandi skóla.“  

 

Lög um leikskóla 

Í lögum um leikskóla nr. 90/2008 kemur fram að aðalmarkmið kennslu í leikskóla skuli vera 

að fylgjast með börnunum og stuðla að og ýta undir þroska barna í  nánu samstarfi við 

foreldra. Stuðla ber að málörvun og hlúa á að börnum þannig að andlegar, vitsmunalegar og 

líkamlegar þarfir hvers og eins séu uppfylltar. Einnig skal stuðla að víðsýni og efla 

siðferðisvitund þeirra og leggja grunn að sjálfstæði, virkni og ábyrgð, sem og að örva sköpun 

þeirra og tjáningu. Foreldrar gegna einnig mikilvægu hlutverki í námi barna sinna og bera 

ábyrgð á hagsmunum barna sinna. í 9. grein laga um leikskóla 90/2008 segir:  

„Foreldrar leikskólabarna skulu gæta hagsmuna barna sinna. Þeir skulu hafa náið samráð við 

starfsfólk leikskóla og fylgjast með skólagöngu barna sinna og veita þær upplýsingar sem 

kunna að skipta máli fyrir skólastarfið og velferð barna. Foreldrar skulu jafnframt eiga rétt á 

upplýsingum um skólastarfið og stöðu barna sinna.“ 

 

Í 16. grein leikskólalaga 90/2008 er talað um tengsl leikskóla og grunnskóla og kemur þar 

fram að sveitarstjórn ber ábyrgð á að koma á gagnvirku samstarfi milli leik- og grunnskóla. Í 

skólanámskrá hvers skóla fyrir sig skal gerð grein fyrir samstarfi milli skólastiganna og hvernig 

staðið skuli að aðlögun og færslu nemenda úr leikskóla í grunnskóla. Í sömu grein er fjallað 

um miðlun á persónuupplýsingum barnsins: Þar segir: 

„Persónuupplýsingar, sem fyrir liggja um hvert einstakt barn í leikskóla og nauðsynlegar eru 

fyrir velferð og aðlögun þess í grunnskóla, skulu fylgja barninu, enda sé krafist fullrar 

þagnarskyldu og málsmeðferðar í samræmi við gildandi lög um persónuvernd og meðferð 

persónuupplýsinga. Foreldrum skal gerð grein fyrir þessari upplýsingamiðlun.“ 

 

Reglugerð um sérstaka aðstoð og sérkennslu 

Í 22. grein leikskólalaga 90/2008 kemur fram réttur barna til að fá sérstaka aðstoð og þjálfun, 

liggi sérfræðimat þar að baki. Þjónustan skal innt af hendi sérfræðinga. Þar kemur einnig 

fram mikilvægi samskipta og góðra tengsla á milli leik- og grunnskóla þegar 

sérfræðiþjónustan er framkvæmd. Í 17. grein grunnskólalaga 91/2008 um nemendur með 

sérþarfir kemur fram að nemendur eiga rétt á að þörfum þeirra sé mætt með stuðningi, 

sérfræðiaðstoð og aðgengi og að þeir hafi sömu tækifæri og aðrir nemendur til að nálgast 

námið á eigin forsendum.  

Í Aðalnámskrá leik- og grunnskóla (2011) er lagður grunnur að samstarfi og tengslum 

á milli skólastiganna. Aðalmarkmiðið með þessum grunni er að skapa samfellu í námi barna, 

koma til móts við þarfir þeirra og stuðla að markvissri uppbyggingu í náminu. Stefnt er að því 

að gera skólagöngu barna að  heild sem byggir á reynslu og fyrra námi, nemendur eiga að 

geta byggt nýja þekkingu á grunni þeirrar sem fyrir er og unnið út frá henni. Því er 

undirbúningur og aðlögun mikilvægur útgangspunktur þegar stíga skal fyrstu skrefin í 

samfellu milli skólastiga. Áhersla er lögð á samskipti og samstarf milli kennara skólastiganna 

og ætlast er til að þeir kynni sér starfsaðferðir og nám hver annars til að tryggja að börnin 

upplifi samfellu milli leik- og grunnskóla. Setja þarf fram áætlun um sameiginlegar áherslur 

beggja skólastiga, ákvarðanir um verkferla og hver fer með ábyrgðarhlutverk og ábyrgð 

verkefnisins. 

4. Tengsl skólastiganna 

Þegar fjallað hefur verið um flutning á milli skólastiga hefur undanfarin ár verið lögð áhersla 

á félagsleg og menningarleg tengsl barna og hve gríðarleg áhrif þau tengsl hafa á það hvernig 

barnið lærir og þroskast (Jóhanna Einarsdóttir, 2007). Það skiptir miklu máli þegar barn fer úr 

leikskóla yfir í grunnskóla að tengsl þess við félaga, foreldra og kennara séu góð. Góð 

félagatengsl barna hjálpa þeim þegar þau byrja í skólanum og rannsóknir sýna að þau fá 

jákvæðari mynd af skólanum ef þau eru með vinum sínum eða tengdum aðilum (Dockett og 

Perry, 2007; Fabian, 2000; Elliot, 1998). 

  Tengsl við foreldra hafa einnig mikið að segja, afstaða þeirra og þátttaka í skólastarfi  

hefur áhrif á velgengi barna í náminu og líðan þeirra í skólastarfinu (Connors og Epstein, 

1995; Docket og Perry , 2007; Epstein 1996; Henderson og Berla, 1994; Henderson og Mapp, 

2002). Foreldrar gegna því lykilhlutverki í að skapa samfellu þar sem þau þekkja barnið sitt 

best og geta miðlað þekkingu sinni til kennara barnsins sem fær þá skýra mynd af 

styrkleikum og veikleikum barnsins og er betur í stakk búinn til að móta nám og nálganir í 

samræmi við vitneskjuna. Rannsóknir sýna fram á það að þegar foreldrar og kennarar hafa 

svipaðar væntingar til skólastarfsins eiga nemendur auðveldara með að taka sín fyrstu skref í 

grunnskólanum og eru öruggari með það hvaða væntingar gerðar eru til þeirra (Christenson, 

1999; Dockett og Perry, 2007; OEDC, 2006; Pianta og Kraft-Sayre, 1999).  

Nemendur koma frá ólíkum heimilum og leikskólum og hafa ólíka reynslu þegar í 

grunnskólann er komið. Það sem mestu máli skiptir í samskiptum kennara og nemenda, 

sérstaklega þeirra sem eiga við einhverskonar félags- eða tilfinningaleg vandamál eða 

sérþarfir að stríða, er að áhersla sé lögð á sterku hliðar þeirra og horft sé á getu þeirra á 

hverju sviði fyrir sig með jákvæðu hugarfari, hrósi og umhyggju (Skinner, Bryant, Coffman og 

Campell, 1998). Í bók Jóhönnu Einarsdóttur, Lítil börn með skólatöskur (2006: 105-106) fjallar 

hún um tíu leiðir eða viðmið fyrir kennara sem Dockett og Perry (2006) hafa sett fram og 

reynst hafa árangursrík við að skapa tengingu á milli skólastiganna.  

1. „Jákvætt samband milli barna, foreldra, grunnskólakennara og leikskólakennara. 

2. Byggt sé á og hlúð að þeirri hæfni sem börnin hafa tileinkað sér áður en þau byrja í 

grunnskóla. 

3. Greint er á milli annars vegar kynningar á grunnskólanum og hins vegar tengsla skólastiganna 

sem ná yfir lengra tímabil. Litið er á upphaf grunnskólagöngunnar sem breytingatímabil fyrir alla 

fjölskylduna.  

4. Viðurkennt er að aðferðir til að tengja skólastigin saman krefjast tíma, mannafla og fjármuna. 

5. Lögð er áhersla á að tengsl skólastiganna varði ekki eingöngu börn, foreldra og kennara 

beggja skólastiga heldur einnig annað starfsfólk grunnskólans og skólagæslu.  

6. Lögð er áhersla á gott skipulag með skýrum markmiðum sem þróuð eru í samvinnu við alla 

hagsmunaaðila og taka þeir einnig þátt í mati á árangri.  

7. Tengsl skólastiganna eru sveigjanleg og byggja á þörfum og áhuga allra hagsmunaaðila, þ.e. 

barna, foreldra og kennara, þannig að allir aðilar hafa möguleika á að vera þátttakendur.  

8. Byggt er á gagnkvæmu trausti og virðingu. Þar sem traust ríkir og sjónarmiðum allra 

þátttakenda er sýnd virðing er líklegt að allir geti lagt sitt af mörkum.  

9. Byggt er á samskiptum og samvinnu þátttakenda. Bæði foreldrar og kennarar vita margt um 

börnin og börnin vita einnig margt um sig sjálf, hvernig þau læra og hvernig þau bregðast við ýmsum 

aðstæðum. Mikilvægt er að samvinna þessara aðila grundvallist á opnum samskiptum þar sem 

velferð barnanna er í fyrirrúmi. 

10. Tekið er tillit til félagslegs samhengis. Börn eru undir áhrifum frá umhverfi sínu og hafa einnig 

áhrif á það umhverfi og því er mikilvægt að meta og viðurkenna sérkenni barnanna og fjölskyldna 

þeirra.“ 

5. Snemmtæk íhlutun 

Tryggvi Sigurðsson (2003), sérfræðingur í fötlunum barna, hefur sett fram greinargerð um 

snemmtæka íhlutun (e. early intervention). Þar fjallar hann um hugmyndafræðina að baki 

henni, markmið, leiðir og skilgreiningar á hugtakinu. Snemmtæk íhlutun kom fyrst fram í 

Bandaríkjunum og á sjötta áratugnum var lagður grunnur að framkvæmd hennar og skipulagi 

sem starfað er eftir í stórum dráttum í dag. Snemmtæk íhlutun er ætluð ungum börnum með 

þroskafrávik. Þar er áhersla lögð á mikilvægi þess að grípa inn í þroskafrávik með markvissum 

aðgerðum eins og örvun, þjálfun og kennslu, eins fljótt og hægt er eða um leið og grunur um 

frávik eða greining kemur í ljós.  

Yfirleitt er snemmtæk íhlutun notuð frá fæðingu til sex ára aldurs.  Á þann hátt er 

stuðlað að fyrirbyggjandi aðferðum sem  skila árangri til lengri tíma litið hvað félagsfærni og 

hegðun barna varðar. Síðustu tvo áratugi hefur mikil áhersla verið lögð á heildræna 

fjölskyldunálgun Bronfenbrenners (Bronfenbrenner, 1979) í snemmtækri íhlutun og sýnt 

hefur verið fram á með mörgum rannsóknum að þátttaka foreldra og fjölskyldu barnsins í 

snemmtækri íhlutun hefur gríðarlega mikið að segja fyrir árangur barnsins, en þá heldur 

teymi fagfólks utan um foreldra í samstarfi við þjónustuaðila (Roberts, Rule og Innocenti, 

1999). Samkvæmt Tryggva Sigurðssonar (2003) byggist vönduð íhlutun á einkennum 

barnsins, þátttöku foreldra, skýrum markmiðum og mati á árangri (Tryggvi Sigurðsson, 2003). 

Þar koma inn í fjölmargir þættir þjónustu fagaðila sem tekur mið af aldri barnsins, eðli og 

umfangi þroskafrávika, félagslegum aðstæðum og þjónustustigi á búsvæði fjölskyldunnar. 

Dæmi um vandaða uppsetningu á íhlutun sem beinist að barninu sjálfu má finna hjá 

bandaríska menntamálaráðuneytinu. 

1. „Markmið með íhlutun eru vel skilgreind og gott eftirlit er með framkvæmd.  

2. Tímar til íhlutunar eru vel skilgreindir, bæði hvað varðar innihald og framkvæmd.  

3. Færni er greind í lítil þrep.  

4. Framfarir barnsins eru mældar reglulega.“ 

(U. S. Department of Education, 1998). 

6. Þróunarverkefnið Sköpum tengsl milli skólastiga 

Tengsl við nýju rannsóknina 

Þróunarverkefnið Sköpum tengsl milli skólastiga var unnið árið 2000—2001 af Elínborgu 

Sigurðardóttur og Kolbrúnu Sigþórsdóttur í Reykholtsskóla (nú Bláskógaskóla) í samstarfi við 

leikskólann Álfaborg. Göngufæri er á milli skólanna og því góðar forsendur fyrir samstarfi. 

Sett voru upp markmið byggð á aðalnámskrá beggja skóla. Yfirmarkmið voru að: 

- „stuðla að markvissu samstarfi leikskólans og grunnskólans 

- skapa samfellu á milli skólastiga 

- auðvelda leikskólabörnum skólabyrjunina í grunnskólanum 

- koma til móts við mismunandi þroska barna“ (Elínborg Sigurðardóttir, 2001). 

Að auki voru sett undirmarkmið fyrir fimm ára nemendurna miðuð við undangengna reynslu 

og væntingar foreldra. Í þeim fólst að nemendur þekktu daglegar skólavenjur og gætu fylgt 

fyrirmælum. Áhersla var á að nemendur þjálfuðust í markvissri málörvun, hefðu rétt grip á 

skriffæri og gætu unnið grunnatriði í talna og stafaæfingum.  Nemendur áttu líka að kunna 

skil á grunnlitunum og þekkja og geta skrifað nafnið sitt sjálf (Elínborg Sigurðardóttir, 2001). 

Þegar lagt var af stað með þróunarverkefnið voru lögð drög að skiptiheimsóknum 

milli 1.-3. bekkjar annars vegar og fjögurra og fimm ára nemenda leikskólans hins vegar, eftir 

að hugmyndirnar höfðu verið kynntar fyrir skólastjóra, foreldrum og þeim sem málið varðaði. 

Miðað var við að fimm til sjö börn úr 1.-3.bekk færu í leikskólann eina klukkustund í viku og 

tækju þátt í leik og starfi. Sami fjöldi nemenda úr leikskólanum fór í grunnskólann og vann 

sérvalið námsefni og fékk að auki að velja um ýmis konar annað námsefni undir leiðsögn 

kennara. Þetta fyrsta ár þróunarverkefnisins urðu heimsóknirnar yfir skólaárið tvær á hvern 

nemanda. Næsta skólaár tóku einungis 1. bekkur grunnskólans og fimm ára nemendur 

leikskólans þátt í skiptiheimsóknum. Það kom mun betur úr, enda færri nemendur og fleiri 

heimsóknir á hvern nemanda. Að auki var ákveðið að fimm ára hópurinn kæmi einn morgun í 

viku (fjórar kennslustundir) í skólann og  ynni með efni út frá áðurnefndum markmiðum 

(Elínborg Sigurðardóttir, 2001). 

 Foreldrar voru vel upplýstir um vinnu nemenda þetta skólaárið. Þeir fengu 

mánaðarlega fréttabréf heim og viðhorfskönnun var lögð fyrir í ágúst 2000 og mars 2001. 

Niðurstöður beggja kannananna voru mjög jákvæðar. Starfsfólk hélt einnig reglulega fundi 

yfir skólaárið þar sem fram fóru fræðsla, skoðanaskipti og skipulagning (Elínborg 

Sigurðardóttir, 2001). 

 Helstu niðurstöður eftir fyrsta vetur verkefnisins sýndu aukið úthald og einbeitingu 

hjá nemendum. Nemendurnir gátu allflestir (9 af 11) skrifað nafnið sitt hjálparlaust og þekktu 

for- og endahljóð, grunnliti og form. Það sama átti við um rétt grip á skriffærum og að fylgkja 

fyrirmælum. Námsmat fólst í sjálfsmynd sem þau teiknuðu að hausti og svo aftur að vori og 

sýndu þær vel framfarir og þroska barnanna.  

Í skólanámskrá Bláskógaskóla 2012—2013 er sett fram áætlun um samstarf milli leik- 

og grunnskóla. Þar kemur fram að fimm ára börn fá fjórar kennslustundir á viku í 

grunnskólanum þar sem unnið er markvisst að skólaaðlögun og undirbúningi skólanáms. 

Þessar kennslustundir skiptast í myndmennt (80 mín), kennslu hjá umsjónarkennara (40 

mín), og kennslu hjá talmeinafræðingi (40 mín)(Freydís Örlygsdóttir, munnleg heimild 4. 

mars 2013). Unnið er með foræfingar, nemendur þjálfaðir í að fylgja fyrirmælum og farið er 

yfir ýmis hugtök og atriði sem tengjast og eru til að undirbúa hið  eiginlega skólanám. Unnið 

er með markvissa málörvun, ritmál og tölur og áhersla lögð á nemandann í umhverfi sínu. 

Eftir því sem færni eykst verða kröfurnar meiri.  

 Í starfsáætlun leikskólans Álfaborgar (2012) kemur fram að leikskólinn starfar eftir 

stefnunni Reggio Emilia. Þar er áhersla lögð á sjónrænt uppeldi, tilfinningar og tjáningu 

barnanna í leik og starfi og hvatt til skapandi og virkrar hugsunar og sjálfstæðra vinnubragða. 

Þau taka þátt í að skipuleggja þau verkefni sem eru fyrir hendi. Í markmiðum 

starfsáætlunarinnar um leik- og grunnskóla kemur fram að stefnt sé að því að viðhalda góðu 

samstarfi, að aðlögun sé fyrir hendi og áhersla er lögð á að leikskólinn sé fyrsta skólastigið. 

Þróunarverkefni er í gangi á eldri deild leikskólans þar sem tekið er mið af byrjenda- og 

stærðfræðilæsi og eru verkefnin valin í samstarfi við talmeinafræðing og unnin í gegnum leik.  

7. Rannsóknin 

Hér verður gerð grein fyrir markmiðum rannsóknarinnar, hvaða rannsóknaraðferðum var 

beitt og hvernig framkvæmd fór fram. Einnig verður sagt frá þátttakendum og hvernig farið 

var að við öflun gagna og greiningu þeirra.  

Markmið rannsóknar 

Markmið þessarar rannsóknar var að sjá hvort og þá hvernig vinna við þróunarverkefni sem 

hófst árið 2000 hefur gengið og hvernig staðið er að því í dag, með áherslu á að skoða 

sérstaklega hvernig nemendur með sérþarfir flytjast á milli skólastiga. Ekki er einblínt á 

ákveðna nemendur heldur er ferlið skoðað almennt og hvaða áherslur eru í gildi hvað þessi 

mál varðar. Fengið er álit þeirra aðila sem eiga hlut að máli og standa að verkefninu til að 

svara spurningunni: Hver er staða þróunarverkefnis í samfellu milli leik- og grunnskóla, með 

áherslu á nemanda með sérþarfir?  

 Tilgangur rannsóknarinnar er að sjá hvort þróunarverkefninu hefur verið haldið 

áfram, hvaða áherslum hefur verið breytt, hvort og eftir hvaða verkferlum er unnið þegar 

kemur að flutningi barna með sérþarfir milli skólastiga og hvernig samskipti og samvinna 

kennara á báðum skólastigum getur haft áhrif á að flutningurinn gangi sem best.  

Rannsóknaraðferð 

Rannsóknin er tilviksrannsókn sem byggir á því að tilvik, eitt eða fleiri, er einangrað og 

skoðað út frá mörgum sjónarhornum til að öðlast sem bestan skilning á því. (McMillan, 2004) 

Notast var við eigindlega rannsóknaraðferð þar sem leitast var við að fá heildræna nálgun á 

ferlið og gengið var út frá því að þekkingin á ferlinu væri sameiginlegur skilningur sem mótast 

hefði í gegnum samskipti. (Helga Jónsdóttir, 2003) Viðtölin fóru fram í starfsumhverfi 

þátttakenda og leitast var við að hafa öll sjónarmið jafngild og áhersla var á að sjá ferlið í 

þeirri mynd sem það er unnið. Spurningarnar voru opnar og þeim skipt eftir efnisatriðum. 

Með eigindlegri rannsóknaraðferð er ekki markmiðið að nálgast tölulegar upplýsingar heldur 

að öðlast skilning á aðstæðum sem fólk hefur áhrif á. (McMillan, 2004)  

  

Framkvæmd og þátttakendur 

Til að fá sem heildstæðasta mynd tók ég viðtal við alla þá sem hlut áttu að máli og komu að 

nemendahópnum á einn eða annan hátt. Notuð voru hálfopin viðtöl og spurningar hafðar til 

hliðsjónar. Þátttakendur voru talmeinafræðingur sem starfar bæði í leik- og grunnskólanum 

með nemendur með sérþarfir af ýmsu tagi, umsjónarkennari 1. bekkjar sem tekur á móti 

fimm ára nemendum í skólahóp, deildarstjóri og hópstjóri fimm ára nemenda í leikskólanum 

og skólastjórar beggja skóla. Viðtölin voru tekin í grunnskólanum og leikskólanum, á 

starfsvettvangi þátttakenda, og voru viðtölin um 20 mínútur hvert. Allt voru þetta 

einstaklingsviðtöl nema hjá leikskólastjóra og leikskólakennara, sökum anna var þeirra viðtal 

sameiginlegt. Þátttakendum var frjálst að samþykkja eða hafna viðtali.  

 

Gagnaöflun og greining 

Gagnaöflun hófst í janúar 2013 og stóð til marsloka 2013. Viðtölin voru tekin og helstu 

punktar skráðir niður um leið og unnið var úr inntaki samtala strax eftir hvert viðtal. 

Aðalatriði hvers viðtals og svör við spurningum voru dregin saman til að fá heildarmynd af 

stöðu verkefnisins en einstaklingsbundin svör eða skoðanir ekki settar fram. 

 

Viðtöl og spurningar 
Talmeinafræðingur vinnur með börnin bæði í leikskóla og grunnskóla og heldur utan um 

sérkennslu í yngstu bekkjunum. Samfella á þeirri vinnu milli skólastiga er mikil og byggt ofan 

á þá vinnu sem á undan er gengin. Hann telur þann undirbúning sem fram fer á leikskólanum 

henta vel fyrir verðandi grunnskólanemendur en leikskólakennari þurfi að vera vakandi fyrir 

því að virkja þá sem eru áhugalitlir um lestur og skólaverkefni. Kynning fyrir foreldra á 

lestrarkennslu barna í byrjun 1.bekkjar hefur verið haldin á haustin. Talmeinafræðingur telur 

markmiðslýsingar og verklag megi vera skýrara.   

  

Í viðtali við grunnskólakennara sem tekur við fimm ára hóp hvers árs og er umsjónarkennari 

1.—3. bekkjar, kemur fram að mikið er treyst á tengingu talmeinafræðings við leikskólann. 

Nemendur koma í fjórar kennslustundir einu sinni í viku, á miðvikudögum þennan veturinn. 

Efnið sem notað er í fimm ára hóp er markviss málörvun, Sproti 1a, farið yfir skólareglur og 

er kennslustundunum skipt í myndmennt (80 mín), kennslu hjá umsjónarkennara (40 mín) og 

kennslu hjá talmeinafræðingi (40 mín). Einnig eru skilafundir á vorin þar sem farið er yfir mál 

hvers og eins og metið hvort þörf sé á stuðningi og stuðst er við upplýsingar úr Hljóm II prófi 

sem lagt er fyrir fimm ára hópinn. Þegar nemendur byrja í skólanum er litið til þess hvar þau 

standa þegar í skólann er komið og þeim gefið tækifæri til að standa jöfnum fótum við 

bekkjarfélaga sína. Fundir eru haldnir með foreldrum barna sem byrja í 1. bekk að hausti en 

fleiri fundir með foreldrum barna með sérþarfir og hvert tilvik fyrir sig er metið í samráði við 

teymi.  

 

Í viðtali við skólastjóra grunnskólans kemur fram að almenn ánægja sé með fyrirkomulag 

samfelluverkefnisins. Nemendur koma inn í grunnskólann fullir sjálfstrausts og vita 

nákvæmlega að hverju þeir ganga eftir að hafa stundað nám í grunnskólanum einn morgun í 

viku allan veturinn. Þau þekkja kennarann sinn, skólabygginguna, samnemendur úr öðrum 

bekkjum, kunna að athafna sig í skólalífinu og vita hvers er ætlast af þeim. Á næstu misserum 

er ætlunin að fimm ára nemendur eyði meiri tíma innan þessara fjögurra kennslustunda með 

umsjónarkennara en verið hefur. Ekki eru skráðar markmiðslýsingar eða nánari 

verklagslýsingar á samfelluverkefninu, heldur eru markmið höfð opin og miðuð út frá getu 

hópsins á hverju ári. Aukafundir með foreldrum barna með sérþarfir hafa verið haldnir með 

og í samráði við teymi fagfólks frá Skólaskrifskofu Suðurlands og annarra og er hvert teymi 

mannað eftir eðli sérþarfa og frávika. Fundað er eftir eðli og umfangi mála. Farið er 

sérstaklega yfir mál nemenda á skilafundum milli leik- og grunnskóla.  

 

Í viðtali við leikskólakennara og leikskólastjóra kemur fram að fimm ára nemendur fara einu 

sinni í viku frá 8:40 til 11:30 yfir í grunnskólann. Þeim finnst nemendur mun öruggari með sig 

þegar þeir hefja grunnskólanám eftir að hafa átt vikulegar stundir í grunnskólanum. 

Leikskólinn fylgir nemendum yfir í grunnskólann og grunnskólinn fylgir þeim til baka. Að 

hausti hringja kennarar sín á milli til að ákveða hvenær  grunnskólaheimsóknir fimm ára hóps 

hefjast og óformlegt spjall fer fram á þeim stundum. Skilafundir hafa legið niðri undanfarin ár 

en slíkur fundur var haldinn síðastliðið vor. Skilafundur er að vori og farið er yfir allan 

barnahópinn.  

Í undirbúningi nemenda í leikskóla er lögð áhersla á félags- og námsþroska, sem og 

leikskólalæsi og stærðfræðilæsi, sem er kennt í gegnum leik og stafir og form eru höfð 

sýnileg og aðgengileg. Einnig er áhersla lögð á einstaklingsmiðað nám, verkefni við hæfi, 

hvatningu og stuðning. Skólaskrifstofa Suðurlands veitir sérfræðiþjónustu fyrir stuðning og 

greiningar. Sérstaklega er farið yfir mál barna með sérþarfir á skilafundi á vorin og öll gögn 

afhent. Sérstök áhersla er lögð á að skilafundir séu haldnir á hverju vori og mikilvægt að 

þekking leikskólans á barninu sé nýtt í aðferðum og nálgunum við barnið þegar í grunnskóla 

er komið. Leikskólinn hefur áhuga á frekari samskiptum, föstum fundum og skilvirkara 

sniðmáti upplýsinga fyrir foreldra barna sem eru að fara í skólahóp. Virkja þarf foreldrafélög 

meira í samfellu milli skólastiga. 

 

Við rannsóknina var stuðst við eftirfarandi spurningar og þær hafðar til hliðsjónar í 

viðtölum.  

Hvernig er tengslum háttað á milli leik- og grunnskóla? 

Hvernig er samstarf kennara (leikskóla og grunnskóla) í þessum efnum? 

Hvernig undirbúningur á sér stað? 

Hvernig eru börn með sérþarfir undirbúin? Er eitthvað gert öðruvísi? 

Hvernig er tekið á móti börnum með sérþarfir í grunnskólanum?  

Hvernig er samstarf leik- og grunnskóla hvað varðar börn með sérþarfir? 

Hvernig er samstarf við foreldra barna með sérþarfir? 

8. Samantekt á niðurstöðum 

Öllum viðmælendum kemur saman um að nemendur búi við góðan kost við það fyrirkomulag 

sem haft er á samfellu milli skólastiga. Nemendur koma inn í grunnskólann fullir sjálfstrausts 

og vita nákvæmlega að hverju þeir ganga eftir að hafa stundað nám í grunnskólanum einn 

morgun í viku allan veturinn. Þau þekkja kennarann sinn, skólabygginguna, samnemendur úr 

öðrum bekkjum, kunna að athafna sig í skólalífinu og vita hvers er ætlast af þeim.  

Talmeinafræðingur vinnur með börnin bæði í leikskóla og grunnskóla og heldur utan 

um sérkennslu í yngstu bekkjunum. Samfella á vinnu hans milli skólastiga er mikil og haldið 

er áfram með þá vinnu sem á undan er gengin, í grunnskólanum er treyst á tengingu 

talmeinafræðings við leikskólann. Undirbúningur sem fram fer á leikskólanum er góður 

grunnur fyrir verðandi grunnskólanemendur en þar er lögð áhersla á leikskólalæsi og 

stærðfræðilæsi í gegnum leik og stafir og form höfð sýnileg og aðgengileg. Einnig er áhersla 

lögð á einstaklingsnám í leikskólanum þar sem nemendur eru hvattir og studdir eftir þörfum.  

Við skipulagningu náms barna í 1. bekk grunnskólans, þar með talið náms barna með 

sérþarfir, er ekki byggt eingöngu á gögnum úr leikskóla eða sögu barnanna, heldur er litið til 

þess hvar þau standa þegar í skólann er komið og þeim gefið tækifæri til að standa jöfnum 

fótum við bekkjarfélaga sína. Í viðtölum við leikskólastarfsmenn og talmeinafræðing var 

kallað eftir auknum samskiptum milli skólanna og vinnuramma/verklagsramma.  

Fimm ára nemendur fá fjórar kennslustundir á viku í kennslu í grunnskólanum sem 

skiptist í myndmennt (80 mín), kennslu hjá umsjónarkennara (40 mín) og kennslu hjá 

talmeinafræðingi (40 mín). Í þessum kennslustundum er farið í markvissa málörvun, 

stærðfræðiverkefni unnin í Sprota 1a og nemendur fá þjálfun í að fylgja skólareglum og 

aðlagast skólaumhverfinu. Áætlun um samstarf leik- og grunnskóla er í skólanámskrá 

Bláskógaskóla. Ekki eru skráðar markmiðslýsingar eða nánari verklagslýsingar, heldur eru 

markmið miðuð út frá getu hópsins á hverju ári. Samkvæmt skólastjóra Bláskógaskóla er 

stefnt að því að auka kennslu hjá umsjónarkennara á næstu misserum. 

Kynningarfundur fyrir alla foreldra barna sem eru að byrja í grunnskólanum á 

lestrarkennslu barna hefur verið haldinn að hausti. Aukafundir með foreldrum barna með 

sérþarfir hafa verið haldnir með og í samráði við teymi fagfólks frá Skólaskrifskofu 

Suðurlands og annarra og er hvert teymi mannað eftir eðli sérþarfa og frávika. Fundað er 

eftir eðli og umfangi mála. Skilafundur milli leikskóla og grunnskóla var síðastliðið vor, en 

slíkir fundir höfðu þá ekki verið haldnir í nokkur ár á undan, en þar er farið yfir mál hvers og 

eins nemanda, honum gerð skil og gögn afhent. Sérstaklega er farið yfir mál nemenda með 

sérþarfir á þessum fundi og niðurstöður úr Hljómi 21 lagðar fram.  

 

Umræður 

Eftir að hafa skoðað þróunarverkefni Elínborgar Sigurðardóttur (2001) og rætt við kennara 

sem standa að samfelluverkefninu í dag sést að niðurstöður staðfesta þá tilgátu að staðið sé 

vel að samfellunni í heild sinni og nemendur 1.bekkjar koma með miklu öryggi inn í 

grunnskólann og ganga inn í aðstæður sem þau þekkja vel. Samfelluferlið er í stórum 

dráttum í sama farvegi og lagt var upp með í upphafi og þó að verkefnið hafi verið aðlagað 

breyttum tímum þá eru áherslurnar að mestu leyti þær sömu. Skiptiheimsóknir hafa verið 

lagðar af en fimm ára nemendur eiga fastan tíma í hverri viku í grunnskólanum þar sem þeir 

kynnast skólalífinu og aðstæðum þar.  

Ef horft er á ferlið út frá rannsóknum Bröstöm (2002) sem getið er um hér að framan, 

er þessi nálgun sú aðferð sem kennarar kjósa helst í samfelluverkefnum. Einnig eru 

niðurstöður rannsóknarinnar á sömu nótum og niðurstöður rannsóknar Jóhönnu 

Einarsdóttur (2004) að samskipti kennara milli skólastiga gætu verið meiri þegar kemur að 

því að samræma námskrár og kennsluaðferðir og skipulagningu verkþátta. Flutningi 

nemenda með sérþarfir eru gerð góð skil, fundir, bæði fyrir skólabyrjun og yfir önnina með 

fagaðilum og foreldrum eiga að tryggja að þeim líði vel og teknar eru áherslur úr ólíkum 

áttum til að mæta þörfum þeirra á sem bestan hátt.  

 Helstu takmarkanir á rannsókninni er að sjónarhorn foreldra skortir. Foreldrar eru 

gríðarlega mikilvægur þáttur í skólagöngu barnanna og áhugavert hefði verið að vita hvernig 

þeir upplifa flutning barna sinna milli skólastiganna, hvernig staðið er að samskiptum við þá 

og hvaða hlutverki þeir telja sig gegna í þessu ferli. Ekki er heldur hægt að alhæfa út frá 

                                                           

 

 

 

1
 Hljóm 2 er tæki fyrir leikskólakennara til að greina og meta hljóðkerfisvitund barna. Prófið er lagt fyrir elsta 

árgang leikskólabarna (Amalía Björnsdóttir, Ingibjörg Símonardóttir og Jóhanna Einarsdóttir, 2003). 

niðurstöðum þessarar rannsóknar þar sem þróunarverkefnið var aðeins bundið við þessa 

skóla og miðast niðurstöðurnar því aðeins við það starf sem unnið er þar. Ég sjálf var í 

vettvangsnámi í þessum skóla og þekki vel til aðstæðna bæði í leik- og grunnskóla þar sem 

börnin mín stunda nám. Reynt var þó til hins ítrasta að gæta hlutleysis og draga jafnt fram 

allar hliðar rannsóknarinnar.  

9. Lokaorð 

Við vinnslu þessarar ritgerðar kom margt markvert í ljós. Áhugavert var að skoða hvernig 

þróunarverkefnið var sett upp og unnið í Bláskógaskóla, hvernig það hefur þróast og hvernig 

starfið er unnið í dag. Niðurstöðurnar gáfu mér góða mynd af því hvernig ferlið fer fram, þótt 

ekki sé hægt að alhæfa í því samhengi. Mikilvægt fannst mér að skoða aðrar rannsóknir sem 

fjalla um samfelluverkefni milli skólastiga. Það var mjög fróðlegt að kafa í efnið, vitandi að ég 

stefni að því að starfa innan skólakerfisins, og komast að því hvaða nálganir og aðferðir 

reynast best við að skipuleggja samstarf skólastiganna og hvað felst í því að taka á móti 

nemanda með sérþarfir, hverju þarf að huga að til að ferlið gangi sem best fyrir sig. Út frá 

niðurstöðunum má segja að mikilvægt er að hafa góð tengsl milli skólastiganna, að 

nemendur fái nægan tíma til að kynnast nýju skólaumhverfi og breyttum aðstæðum. Þegar 

um er að ræða nemendur með sérþarfir er einnig  mikilvægt að vera í góðu sambandi við 

foreldra barnanna og fagaðila og að allir sem málið varðar séu fræddir um skipulag og 

nálganir.  

